
                                              AUTORITETI PORTUAL DURRËS





Lënda:	           Kthim përgjigje

Drejtuar :      Znj. Aleksandra Bogdani, BIRN



Në përgjigje të kërkesës Tuaj për informacion, ju informojmë si më poshtë vijon:

Autoriteti Portual Durrës ka zhvilluar procedurat e prokurimit për projektin “Porti i Ri Tregtar i Integruar në Porto Romano - Faza I” në përputhje me legjislacionin shqiptar për prokurimin publik, dokumentet standarde të tenderit dhe parimet e transparencës, konkurrencës dhe trajtimit të barabartë të operatorëve ekonomikë.
1. Lidhur me kallëzimin penal dhe hetimin e raportuar nga ana juaj, duke qenë se çështja referohet si në proces hetimi, institucioni ynë nuk mund të komentojë mbi pretendime subjektive apo mbi elementë që janë objekt verifikimi nga organet kompetente. APD mbetet i bindur se veprimet administrative dhe procedurale të ndjekura janë kryer në përputhje me kuadrin ligjor në fuqi.
2. Procedura e parë e prokurimit u anulua në përputhje me dispozitat e legjislacionit për prokurimin publik, pas vlerësimeve teknike dhe procedurale të kryera gjatë zhvillimit të saj, pasi asnjë nga ofertat e paraqitura nga operatorët/ bashkimet e operatorëve ekonomikë pjesëmarrës nuk përmbushte kriteret e përcaktuara në dokumentat e tenderit.
Rishikimi i elementëve të dokumentacionit të tenderit, përfshirë edhe çështje që lidhen me garancinë e ofertës, është bërë në funksion të rritjes së konkurrencës, pjesëmarrjes më të gjerë ndërkombëtare dhe sigurimit të një procedure sa më efektive dhe funksionale për një projekt me kompleksitet të lartë teknik dhe financiar. Ndryshimet në dokumentacion janë reflektuar në mënyrë transparente dhe të publikuara në sistemin elektronik të prokurimit.
3. Të gjithë operatorët ekonomikë janë trajtuar mbi bazën e të njëjtit dokumentacion tenderi, të njëjtave afate dhe të njëjtave kritere kualifikimi. Procedura është administruar nga Komisioni i Vlerësimit të Ofertave në përputhje me legjislacionin në fuqi dhe çdo vendimmarrje është bazuar në dokumentacionin e dorëzuar brenda afateve dhe kushteve të përcaktuara në dokumentet e tenderit. Sa i takon çështjes së ekuivalentimit të licencave profesionale, APD ka dhënë sqarimet dhe orientimet përkatëse në përputhje me kuadrin ligjor shqiptar dhe dokumentet e procedurës. Përmbushja e kritereve të kualifikimit dhe dorëzimi i dokumentacionit të vlefshëm brenda afateve të procedurës mbetet përgjegjësi e operatorëve ekonomikë pjesëmarrës.
4. Situatat e operatorëve ekonomikë të referuar në pyetjen tuaj nuk kanë qenë të një natyre të njëjtë juridike dhe procedurale. Në rastin e bashkimit të operatorëve ekonomikë “Van Oord Dredging and Marine Contractors B.V. – N.V. BESIX S.A.”, Komisioni i Vlerësimit të Ofertave konstatoi mungesën e licencave profesionale të ekuivalentuara, si dhe mungesa në dokumentacionin mbështetës të personelit të deklaruar, elemente të detyrueshme sipas Dokumenteve Standarde të Tenderit dhe legjislacionit në fuqi. Për këtë çështje, Autoriteti Kontraktor kishte dhënë paraprakisht sqarime të qarta në Sistemin Elektronik të Prokurimit lidhur me momentin e dorëzimit të licencave dhe nevojën për nisjen në kohë të procedurave të ekuivalentimit. Megjithatë, vetë operatori ekonomik komunikoi në SPE vetëm pas përfundimit të afatit të dorëzimit të dokumentacionit fizik se procesi i aplikimit për ekuivalentimin e licencave ishte nisur, pra pas afatit të fundit për dorëzimin e tyre, duke kërkuar më pas shtyrje të afatit për pranimin e tyre. 
Komisioni i Vlerësimit të Ofertave vlerësoi se pranimi i dokumentacionit të ri thelbësor pas afatit të përcaktuar do të binte ndesh me parimet e trajtimit të barabartë, sigurisë juridike dhe integritetit të procedurës së prokurimit.
Ndërkohë, sa i takon dokumentacionit të operatorit tjetër ekonomik, verifikimet e kryera nga Komisioni kanë pasur karakter administrativ dhe verifikues mbi dokumentacion të dorëzuar brenda afatit të procedurës. Këto veprime nuk kanë përbërë plotësim të ofertës me dokumentacion të ri thelbësor pas afatit të dorëzimit të dokumentacionit, por verifikim të dokumentacionit ekzistues të paraqitur në procedurë.
Për rrjedhojë, vendimmarrja është bazuar mbi dokumentacionin e disponueshëm në momentin e vlerësimit dhe mbi detyrimin ligjor për zbatimin e njëjtë të rregullave të procedurës për të gjithë operatorët ekonomikë pjesëmarrës.
5. Lidhur me kontratën e konsulencës me shoqërinë Royal HaskoningDHV, kjo kontratë vijon të jetë në fuqi në përputhje me termat dhe fazat e projektit. Shërbimet e kontraktuara përfshijnë mbështetje teknike, inxhinierike dhe konsulence për projektin e Portit të Ri Tregtar të Integruar në Porto Romano, përfshirë komponentë të asistencës gjatë procedurave të prokurimit dhe implementimit të projektit.
Pagesat ndaj konsulentit janë kryer në përputhje me shërbimet e realizuara, fazat kontraktuale dhe detyrimet e parashikuara në kontratë. 
Duke ju falenderuar për bashkëpunimin dhe në përputhje me dispozitat e ligjit nr.119/2014 “Për të drejtën e informimit”, shprehim gatishmërinë tonë nëse lind nevoja për sqarime të mëtejshme.

Me konsideratë të veçantë,

Koordinatori për të Drejtën e Informimit në APD

